
EL REY MIDAS

(Baco promete a Midas, rey de Frigia, la concesión del don que desee)

................................. “Effice, quidquid

corpore contigero, fulvum vertatur in aurum!”.

Annuit optatis, nocituraque munera solvit

Liber, et indoluit quod non meliora petisset.

Laetus abit, gaudetque malo Berecyntius heros,

pollicitique fidem tangendo singula tentat;

vixque sibi credens, non alta fronde virentem

ilice detraxit virgam, virga aurea facta est;

tollit humo saxum, saxum quoque palluit auro;

contigit et glaebam, contactu glaeba potenti

massa fit; arentes Cereris decerpsit aristas,

aurea messis erat; demptum tenet arbore pomum,

Hesperidas donasse putes; si postibus altis

admovit digitos, postes radiare videntur.

Vix spes ipse suas animo capit, aurea fingens

omnia. Gaudenti mensas posuere ministri

exstructas dapibus, nec tostae frugis egentes;

tum vero, sive ille sua Cerealia dextra

munera contigerat, Cerealia dona rigebant;

sive dapes avido convellere dente parabat,

lamina fulva dapes, admoto dente, premebat.

Miscuerat puris auctorem muneris undis:

fusile per rictus aurum fluitare videres.

Attonitus novitate mali divesque miserque

effugere optat opes; et, quae modo voverat, odit.

Copia nulla famem relevat; sitis arida guttur

urit, et inviso meritus torquetur ab auro.

Ad caelumque manus et splendida bracchia tollens:

“Da veniam, Lenaee pater! peccavimus”, inquit,
“sed miserere, precor, speciosoque eripe damno”.
Mite deum numen: Bacchus pecasse fatentem

restituit, pactique fidem, data munera solvit.

“Neve male optato maneas circumlitus auro,

vade”, ait, “ad magnis vicinum Sardibus amnem,

perque iugum montis labentibus obvius undis

carpe viam, donec venias ad fluminis ortus,

spumigeroque tuum fonti, qua plurimus exit,

subde caput, corpusque simul, simul elue crimen”.
Rex iussae succedit aquae: vis aurea tinxit

flumen, et humano de corpore cessit in amnem.

Nunc quoque, iam veteris percepto semine venae,

arva rigent auro madidis pallentia glaebis.

Ille perosus opes silvas et rura colebat

Panaque montanis habitantem semper in antris,

pingue sed ingenium mansit, nocituraque, ut ante,

rursus erant domino stultae praecordia mentis.

(Tras competir el dios Pan con su flauta y Apolo

con su lira, Midas prefiere la música de aquel y,

en consecuencia, recibe el castigo de este)

Iudicium sanctique placet sententia montis

omnibus; arguitur tamen atque iniusta vocatur

unius sermone Midae. Nec Delius aures

humanam stolidas patitur retinere figuram,

sed trahit in spatium, villisque albentibus implet,

instabilesque imas facit, et dat posse moveri.

Cetera sunt hominis; partem damnatur in unam

induiturque aures lente gradientis aselli.

Ille quidem celare cupit, turpique pudore

tempora purpureis tentat velare tiaris;

sed solitus longos ferro resecare capillos,

viderat hoc famulus; qui, cum nec prodere visum

dedecus auderet, cupiens efferre sub auras,

nec posset reticere tamen, secedit humumque

effodit et, domini quales aspexerit aures,

voce refert parva, terraeque immurmurat haustae;

indiciumque suae vocis tellure regesta

obruit; et scrobibus tacitus discedit opertis.

Creber arundinibus tremulis ibi surgere lucus

coepit; et, ut primum pleno maturuit anno,

prodidit agricolam: leni nam motus ab austro

obruta verba refert, dominique coarguit aures.

